
Alþingi ályktar að kjósa 7 manna milliþinganefnd til athugunar á því, hvort
ekki sé rétt að taka upp hér á Íslandi verðstuðlskerfi í öllum verðlags- og peninga-
málum. Skal sú nefnd leggja tillögur sínar fyrir næsta reglulegt Alþingi.

Greinargerð.

Svo sem alþjóð er kunnugt, hafa allar tilraunir til þess að koma festu og reiðu
á íslenzk peningamál og íslenzkar fjárreiður misheppnazt hin síðustu ár. Eftir síð-
ustu styrjöld var í fyrstu gert ráð fyrir, að mál þessi mundu komast í horf eins og
af sjálfu sér, og því aðeins leitað bráðabirgðaúrræða. Fyrstu úrræðin til allsherjar
úrlausnar til langs tíma, gengisfellingin 1950, endtist aðeins eitt ár, þar til farið
var að leita nýrra bráðabirgðaúrræða með uppbótum og undanþágum, og var svo
um nokkur ár leitað svipaðra úrræða og fyrstu árin eftir stríðið. Árið 1958 var svo
aftur leitað lausna til langs tíma með verðlagstilflutningum, sem almennt voru kall-
aðir "bjargráðinn", en þau voru afnumin eftir tæp tvö ár, enda augljóst orðið, að þau
gátu alls ekki enzt nema í mesta lagi þriðja árið. Árið 1960 komu svo "viðreisnar"-



úrræðin, sem voru Í aðalatriðum hin sömu og úrræðin 1950, nema hvað gengis-
fellingin var miklu stórkostlegri. Örlög þeirra hafa orðið þau, að þau hafa enzt
því lengur en úrræðin 1950 sem gengisfellingin var meiri, en nú hafa þau alger-
lega gengið sér til húðarinnar. Er nú þegar farið að taka upp enn að nýju ýmis
úrræði í verðlags-, þar með kaupgjalds- og peningamálum, sem til var gripið 1945-
1949 og 1951-1958, og er öllum ljóst orðið, hvert stefnir, þó að eigi vilji allir
viðurkenna, að þeir séu sjáandi. Óhjákvæmilegt er því að leita nýrra úrræða, enda er
slíkt þegar byrjað, þó að enn sé fálm eitt.

Þetta er því eftirtektarverðara, að fram til síðasta fjórðungs síðustu aldar
bjó þjóðin við verðlagskerfi, er reynzt hafði henni fulltraust öldum saman á þann
veg, að festa og reiða var á fjármálum hennar og fjárreiðum. Hér er átt við land-
aurakerfið svonefnda, er enn lifði að nokkru fram á þessa öld og eigi fékk að fullu
dánarvottorð fyrr en á síðasta Alþingi. Þetta var eins konar verðstuðulskerfi, að
mestu leyti framleiðsluvísitala hvers tíma, en verð framleiðslustofnanna var þó að
ofurlitlu leyti inn í vísitöluna tekið. Það varð þessu kerfi að falli meðal annars, að
hætt var að gera það tímaborið, þannig að það lagaðist eftir breyttum viðhorfum.

Á síðari tímum, Í báðum heimsstyrjöldunum og á þeim breytingar tímum verð-
lagsins, er á eftir styrjöldunum fóru, varð helzt til bjargar festu og reiðu fjár-
mála okkar svokölluð verðlagsvísitala (og sú kaupgjaldsvísitala, sem við hana
hefur verið miðuð). Verðvísitalan var fyrst og fremst notuð sem verðmælir, og
var henni í þeim efnum helzt að treysta, þó að sumar ríkisstjórnir okkar, er þótti
almennt kaupgjald vilja verða helzti hátt, reyndu með ýmsum smábrellum að falsa
hana. Þessi verðvísitala er af erlendum uppruna og er talsvert notuð sem alþjóð-
legur mælikvarði á verðlag. Nú, þegar sýnt var orðið, að ekki var hald í "viðreisnar"-
úrræðunum í verðlagsmálum. kaupgjaldsmálum og fjármálum okkar yfirleitt, er
aftur byrjað að taka upp þetta vísitölukerfi í kaupgjaldsmálum. og einnig er gert ráð
fyrir að taka það upp við sumar lánveitingar.

Sá er helzti eðlismunurinn á þessum tveimur verðstuðulskerfum, að forna
landaurakerfið er aðallega miðað við framleiðslu, en vísitölukerfi það. sem við
könnumst við frá síðari tímum, aðallega við lífsnauðsynjar. Flutningsmaður þess-
arar þingsályktunartillögu hefur litið svo á, að hið forna íslenzka kerfi sé raunveru-
lega réttar hugsað og hagkvæmara, þegar til kemur að skipta tekjum þjóðarinnar,
og geri einnig ljósara sambandið milli þess að afla tekna fyrir þjóðarheildina og
fá þær í hendur hvers einstaks vinnandi manns. Einnig sé minni hætta á, ef það
er í gildi, að meiri tekjum sé skipt en til eru eða meira dregið undan við skiptin.
Þetta getur þó að ýmsu leyti verið álitamál og er þVÍ rannsóknarefni. Það er og
viss kostur við vísitölukerfi síðari tíma, að það er alþjóðlegt og það er að vissu
marki unnt að nota óbreytt, en hið gamla kerfi þarf að taka til gagngeröra
breytinga, svo mikilla breytinga, að telja má, að það sé aðeins hugsunin, sem að
baki býr, sem eftir mundi standa.

Það er skoðun flutningsmanns, að við Íslendingar þurfum og eigum að taka
upp vísitölukerfi á öllum sviðum fjármála okkar og skilja ekkert svið eftir. Tvenns
konar eða margs konar verðlagning og tvenns konar eða margs konar verðmælir
mundi alltaf leiða til óheilinda Í fjármálum. Hins vegar verðum við að leggja alla
alúð okkar við að koma fjármálum okkar á heilbrigðan grundvöll, því að líf okkar
liggur þar við. En Alþingi og ríkisstjórn verða að taka upp forustu í því máli.

Frá byrjun þessa þings hafa sézt nokkur tákn þess. að ráðandi flokkar Al-
þingis vilji meiri samvinnu en fyrr við minni hluta þingsins. ÞVí er hér lagt til, að
Alþingi kjósi svo fjölmenna nefnd til að athuga mál þetta, að allir þingflokkar
geti átt fulltrúa í henni. og stefnt sé að því að finna þá lausn, er allir flokkar
eigi hlut Í og beri ábyrgð á.


